
LIMIAR DO MUSEO DO POBO GALEGO


O Proxecto Didáctico Antonio Fraguas vén sendo a liña principal de actuación continuada desta Fundación dende pouco despois da súa creación. Con el procuramos manter vivos o legado e a memoria de quen foi figura fundamental na xénese e no desenvolvemento do Museo do Pobo Galego durante o primeiro cuarto de século da súa existencia. E quixemos facelo, en liña con dúas dimensións fundamentais da vida e obra do noso mestre (o ensino e a etnografía), combinando a innovación pedagóxica co estudo e preservación do noso patrimonio material e inmaterial mediante o seu coñecemento práctico por parte das novas xeracións. Obxectivo que implicaba o labor conxunto de profesores, alumnos e veciños dos centros educativos para o rescate do esquecemento e a posta en valor dalgún sinal da identidade galega.


Por fortuna, atopamos unha resposta positiva por parte dos dous actores imprescindibles para que aquela idea inicial se tornase realidade: un fornecedor dos recursos económicos necesarios e unha comunidade educativa de primeiro e segundo ensino que atendese o noso chamado. Durante os primeiros anos foron as fundacións Caixa Galicia e Caixanova quen financiaron xenerosamente o proxecto. Desaparecidas as caixas no rebumbio bancario de todos coñecido, a Consellería de Cultura da Xunta de Galicia non quixo que o proxecto morrese e encomendou á Secretaría Xeral de Política Lingüística que seguise a sostelo, como vén facendo até hoxe. A unhas e outras todo o noso agradecemento.


E os fondos aportados non caeron en baldío. O profesorado dos numerosos centros que se presentaron ás sucesivas convocatorias demostrou, coa súa capacidade e o seu traballo extra gratis et amore, as grandes reservas de vocación auténtica que aínda existen nos nosos docentes malia os golpes desincentivadores que están a recibir nos últimos tempos. A Fundación considera unha obriga de xustiza manifestar a súa fonda gratitude a quen son os verdadeiros fautores desta empresa. Mágoa que D. Antonio Fraguas (el tamén profesor de Instituto) non poida disfrutar contemplando os vizosos froitos do seu exemplo.


E o último froito, que non o derradeiro, é esta publicación que presentamos, produto do proxecto premiado na novena edición do PDAF (2014-15) ao IES Pintor Colmeiro sobre A paisaxe lendaria e toponímica do Concello de Silleda. Cabe salientar neste traballo, non só a perfecta adecuación do tema elixido co espírito das nosas convocatorias, senón sobre todo o acerto de atender a unha parte do noso patrimonio que adoita ser minusvalorada ou simplemente ignorada, como é a microtoponimia e as súas orixes, se cadra un dos aspectos máis vulnerables e que se está a perder a maior velocidade. O mesmo cómpre afirmar da exhaustiva recopilación de lendas asociadas aos lugares, outra riqueza que de seguro se perdería irremisiblemente nunha xeración.


O propio esforzo de recuperar todo isto, en gran medida a través da fonte oral, implica unha eficaz concienciación dos participantes na súa historia próxima e por ende na súa identidade “dende abaixo”. É de gabar tamén o rigor metodolóxico co que se abordou a recompilación de datos e o seu posterior tratamento, o corpus de apoiaturas bibliográficas e a notable capacidade de organización de profesores, estudantes e colaboradores universitarios para conseguir que a masa de informacións obtidas de veciños e fontes documentais adquirise finalmente unha forma clara e unha conclusións ben fundamentadas, valiosas en si mesmas, mais tamén para futuros estudos comparativos de máis alcance.


Non ten menos mérito conseguir que tanto traballo non se materialice únicamente na fugacidade dunha exposición, como por desgracia aconteceu coa maioría dos premios do Proxecto Didáctico, senón que se preserve para o futuro mediante un libro. Parabéns moi sinceros, xa que logo, a todos os integrantes e colaboradores do equipo. Parabéns a quen teñan a sorte de ler este interesante traballo. E unha fonda satisfacción da Fundación Antonio Fraguas por contribuir, ainda que fose só como estímulo, a un resultado tan excelente.


Justo Beramendi


Presidente da Fundación Antonio Fraguas




LIMIAR DO IES PINTOR COLMEIRO


Trasdeza é unha terra atravesada por múltiples vías de comunicación, dende as máis antigas, como a Vía da Prata, arteria fundamental da ruta xacobea, ata as máis actuais, autoestradas e vías de alta velocidade ferroviaria. Estes dous exemplos representan, quizais, dúas formas opostas de enfrontarse ao camiño.


Dicían os filósofos gregos que é moi importante saber de onde se vén e saber cara onde se vai. Gustaríame engadir que non é menos importante saber onde se está. Neste senso, este traballo de investigación colectiva convértese no instrumento perfecto para comezar a coñecer unha terra tan diversa como fermosa.


Dende a orixe dos tempos e dos nomes as palabras serven para contarnos como eran e como son eses asentamentos, e tamén para describir ás xentes que trazaron os seus límites e debuxaron coas mans as texturas dos seus campos.


Hai moito por descubrir trala distribución administrativa das trinta e tres parroquias que configuran un concello que non pode limitarse a ser territorio de paso.


En primeiro lugar é unha responsabilidade para todos aqueles que residen ou traballan no espazo trasdezán. Parafraseando a Inmanuel Kant, é hora de abandonar a culpable minoría de idade, culpable a partir da publicación desta obra, porque xa non hai motivo para non mergullarse no coñecemento da antropoloxía máis tanxible da nosa comarca.


Pensaba Vicente Risco que a Galicia verdadeira é a tradicional, a dos labregos e mariñeiros, esa Galicia na que se garda a esencia dunha presunta raza, o sentimento relixioso da Terra, custodia dos tempos pasados. Non é esa a intención dos autores, pero probablemente si sexa necesario recoller os nomes para preservar o propio, o que é máis noso.


Fálanos este traballo do tesouro das voces patrimoniais. Un tesouro que en moitas ocasións pode pasar desapercibido e sufrir o perigo de contraer a peor enfermidade: o esquecemento.


Non é un libro que teña unha pretensión de ámbito universal, pero se non nos paramos a pensar nas cousas pequenas nunca chegaremos a coñecer as grandes. Esta idea, suxerida polo autor portugués que reflexionou sobre Todos os nomes, está na base deste traballo de campo.


O mesmo autor recalcaba que somos a memoria que temos e a responsabilidade que asumimos. Sen memoria non existimos e sen responsabilidade quizais non merezamos existir. Transmitir esta idea á mocidade debe converterse no noso primeiro obxectivo como docentes.


Non somos nada sen memoria. Podemos apreciar o que supón esa decadencia nas persoas maiores cando a perden, pero non somos conscientes cando a xente nova non desexa adquirir esta capacidade fundamental, esa característica que nos fai humanos, que nos permite superar a simple bioloxía.


Se non nos parece importante coñecer a nosa paisaxe lendaria e toponímica seremos vítimas da ignorancia, dunha ignorancia culpable porque obras coma esta converteron en doado algo que parecía imposible.


Saber onde vivimos é importante, pero non chegamos a ter conciencia plena desa realidade sen saber cales son as nosas raíces, sen coñecer a pequena intrahistoria desta terra tan próxima aínda á tradición dos labregos que a foron dominando xeración tras xeración.


Estamos ante un traballo de ámbito escolar, pero que transcende claramente o espazo académico, non só pola súa contrastada calidade senón tamén porque adquirirá o seu sentido pleno cando as súas páxinas se abran en cada casa de Silleda, suscitando un diálogo interxeracional que promova un obxectivo: preservar o patrimonio inmaterial, o acervo cultural, as creacións do noso espírito, que todos xuntos temos a responsabilidade de transmitir, integramente, a aqueles que nos sucedan.


Traballo de moitas horas, de moitas enquisas, de moitas preguntas:


• Toponimia maior: parroquias e aldeas (302)


• Microtoponimia e lendas en torno a penedos e augas (fontes, regueiros, muíños, pontes, lavadoiros, fervenzas, illas) (255)


• Microtoponimia e lendas en torno a camiños e terras (prados, leiras, montes) (1.197)


• Lendas de temática relixiosa (18)


• Microtoponimia e lendas sobre a mourindade (101)


• Lendas e topónimos diversos (39)


O que se concreta nun total de 1.894 entradas, unidas aos 11 vídeos que poden verse na rede, elaborados polo noso alumnado, baixo a coidadosa dirección do seu profesor Xoán Carlos García Porral.


Como representante do IES Pintor Colmeiro debo manifestar a enorme responsabilidade que supuxo asumir este reto, rematado agora coa satisfacción do traballo ben feito, e conseguido grazas a colaboración desinteresada de toda a comunidade educativa.


Non queremos finalizar sen agradecerlle a súa colaboración desinteresada a estas persoas alleas (aínda que amigas declaradas) ao noso IES:


– Diego Frade Amil (antigo alumno do Colmeiro e auténtico defensor e divulgador da memoria colectiva de Trasdeza)


– Gonzalo Ramón Navaza Blanco (escritor, investigador da toponimia, e profesor na UV)


– María Fe Pérez García (investigadora, veciña de Piñeiro)


– Israel Picón Platas (arqueólogo da empresa Acitania)


– Matías Rodríguez da Torre (filólogo e investigador, veciño de Silleda)


– Mateo Varela Cornado (xeógrafo, veciño de Pazos)


Xesús Fernández Sulleiro


Director do IES Pintor Colmeiro




“Non existen sociedades cuios individuos non teñan un sentido do futuro, o presente e o pasado. Toda cultura posúe algún tipo de marcadores espaciais normalizados que indican unha particular conciencia da localización”.


Anthony Giddens


Modernidade e identidade do eu


I.- XUSTIFICACIÓN DO PROXECTO


A Lei de Patrimonio de Galicia de 1995, no seu artigo primeiro, di: O patrimonio cultural de Galicia está constituído por todos os bens materiais e inmateriais que, polo seu recoñecido valor propio, sexan considerados como de interese relevante para a permanencia e IDENTIDADE da cultura galega a través do tempo. Neste sentido, as lendas e a toponimia asociadas a unha determinada zona axudan a definir e conformar a identidade desa comunidade, tanto no ámbito persoal como no paisaxístico (ver cita do comezo desta páxina). É máis, a través da linguaxe podemos conseguir pasar do monumento como soporte da memoria, ao patrimonio como soporte da identidade. Así é como a lingua galega, na que foron evolucionando os topónimos e transmitíndose as lendas, se nos presenta como auténtico patrimonio, aportándonos identidade cultural, social e individual.


Centramos o noso proxecto sobre dous dos aspectos máis significativos do patrimonio inmaterial que unha comunidade, para definirse como tal, nunca debería perder: as lendas e a toponimia (maior e menor). Dúas son as razóns que nos levan a presentar este estudo. Por un lado, a paulatina desaparición dos nosos maiores, auténticos arquivos de relatos lendarios e herdeiros do porque dun topónimo. Conforme avanzan os anos, a cultura tende a homoxeneizarse; e isto atenta contra un dos valores fundamentais en toda convivencia comunitaria: o diálogo cos maiores. A perda desta interacción trae consigo que lendas e topónimos, antes transmitidos con celo de xeración a xeración, se vaian perdendo. Por outro lado, un aspecto no que poucas veces reparamos pero que se acrecenta nas comunidades rurais como a de Silleda: o aumento constante das concentracións parcelarias. Antigos microtopónimos, fixadores dunha experiencia vital e compartida ao longo de décadas, estanse perdendo en aras da cuantificación que trae consigo a fusión de parcelas. O minifundismo do antigo réxime, rico en microtoponimia, deixa paso ao latifundismo do novo réxime, onde os antigos microtopónimos son cuantificados asignándolle un número a cada polígono e parcela e, polo tanto, perdéndose en parte a rica tradición que cada topónimo traía consigo.


[image: Img]


Ante esta situación, cómpre emprender un traballo de recompilación de lendas e topónimos que axuden a fixar a raigame histórica e tradicional do concello de Silleda. Que función teñen as lendas e os topónimos? Vexamos.


Función das lendas


Ao noso entender, as LENDAS son un dos elementos esenciais para fixar na memoria dos membros dun pobo aqueles acontecementos dotados de relevancia simbólica por e para eses membros ao longo de décadas. Axúdannos a reproducir sentimentos de identidade, establecéndose unha relación entre pasado recordado e identidade social. E todo isto nunca época na que a MODERNIDADE rexeita completamente a multiplicidade de ritmos, igualando e cuantificando o tempo como se fose un obxecto suxeito aos criterios impostos pola sociedade urbana e industrial.


As lendas, como idealización do pasado, van escapando da homoxeneización á que tende a sociedade postradicional actual. O seu recordo, a través dunha memoria xa máis individual ca colectiva, posibilita que os membros dunha comunidade poidan compartir un pasado común e unhas experiencias ligadas a uns espazos significativos e prolongados a través do tempo. É así como as lendas se van convertendo en elementos simbólicos de identificación colectiva. No intre en que eses espazos vaian sendo absorbidos pola modernidade, a memoria, que ten neles o seu soporte, irase desestruturando ata transformarse en esquecemento. E ese esquecemento xerará un baleiramento espazo-temporal, un proceso no que as relacións sociais se erradican das súas circunstancias locais.


Pero unha das vías para contrarrestar este efecto da modernidade atópase no mantemento das lendas. A través delas, os membros dunha comunidade marcan e establecen os tempos, históricos e míticos, do seu pobo. Elas eríxense como marcadores espazo-temporais normalizados, provocando que a comunidade que as mantén adquira unha particular conciencia da súa localización. Nunha época marcada pola marxinalización de todo aquilo que non siga os criterios impostos pola modernidade, o coñecemento e valoración das lendas convértese nun dos elementos clave desde o cal o home pode dar resposta á pregunta relativa á súa identidade, persoal e comunitaria, autoafirmándose como membro dun pobo.


Por medio das lendas, as persoas poden establecer uns lazos de dependencia con outras persoas e con outras épocas. Poden establecer tamén unhas relacións de confianza que as leven a sentirse seguras nun momento, o presente, no que a modernidade fomenta o individualismo e a homoxeneización mediante a capitalización das relacións sociais.


O papel das lendas como nexos sociais, pon en valor as culturas premodernas, as sociedades tradicionais. Nestas, os tempos e os espazos que gozaran dunha certa carga simbólica, contribuían a forzar a biografía non só de cada un dos membros da comunidade, senón tamén do pobo en si mesmo. Esta actitude na que o “eu” se ía construíndo reflexivamente a si mesmo, pode seguir tendo vixencia a través do mantemento e coñecemento das lendas enraizadas no pobo. Para que estes enlaces co pasado non caian no esquecemento, cómpre que as recollan as xeracións presentes, as poñan en valor, e llelas transmitan ás xeracións futuras. O mantemento testemuñado deses nexos sociais contribuirá a que as xeracións vindeiras non cedan ao desarraigo que supón o distanciamento espazo-temporal, introducido pola modernidade, con respecto á época tradicional.


Esa permanencia no tempo das lendas e da súa transmisión, tamén contribuirá a erixir e fortalecer unha sociedade que teña significado para os seus membros; unha sociedade na que o seu pasado goce de valor nun presente sobre o que levantar o seu futuro.


Función dos topónimos


Un papel similar ao das lendas xógano os TOPÓNIMOS, xurdidos baixo unha dobre coordenada: tempo e espazo:


A) O TEMPO, como momento oportuno no que transcorre ou se leva a cabo unha acción determinada que…


B) precisa dun ESPAZO, dun escenario concreto no que se desenvolva dita acción.


A suma de ambas as dúas coordenadas é a que posibilita a asociación de experiencias e tradicións a un espazo, asociación que queda reflectida lingüisticamente a través de topónimos.


Os topónimos permiten unha interacción entre o suxeito que o utiliza e o obxecto que representa:


A) O OBXECTO dese ámbito experiencial proporciónalle identidade ao suxeito que estea comprometido con ese ámbito.


B) O SUXEITO, a través dun nome, será quen de dominar o obxecto sobre o cal recae unha experiencia que marca o desenvolvemento da identidade dunha persoa, ou un acontecemento que incide no carácter dun pobo.


É o que se denomina como “modelo topográfico da experiencia humana”, segundo o cal a mente organiza as súas experiencias pola súa referencia a un espazo cualitativo prelingüístico (Fernández McLintok; La misión de la metáfora en la cultura expresiva, ÁGORA. 1993). O ser humano precisa sentirse localizado dentro dun espazo e dun tempo concretos no medio da homoxeneización imposta pola modernidade. De aí que a permanencia dos topónimos sexa un dos mellores medios a través dos que seguir vencellado ás experiencias e ás tradicións que, desde o pasado, foron axudando a definir a cultura e o ser dun pobo.


O paso dos anos e o abandono dos rituais e das prácticas levadas a cabo nun determinado lugar, van producindo un distanciamento entre a denominación dese espazo e a experiencia que nel se puido dar nun período de tempo concreto, sendo aquela simbolizada, protexida e transmitida a través dun nome.


A lingua, na actualidade, convértese nunha auténtica “máquina do tempo”, tal como dicía o antropólogo Lévi-Strauss. E dentro da lingua, os topónimos son unha pegada experiencial que pode esvaecerse no espazo e no tempo se non están intrinsecamente conectados coa memoria. Cando empregamos un topónimo non só empregamos unha estrutura lingüística, senón que, a través da memoria e do recordo, mantemos unha experiencia e unha tradición que se atopan afastadas no tempo, pero que están presentes na simbolización verbal dun espazo, converténdose nun referente a través do que os membros dun pobo poden acadar e manter a súa identidade.


É así como a toponimia se erixe como ponte perfecta entre o pasado recordado e a identidade social. A través da toponimia as xeracións presentes poden manter un diálogo co tempo desde un espazo concreto, diálogo que se constitúe como auténtica base de autorrealización e logro dun “eu” auténtico. No “eu” auténtico non só se integran as experiencias da vida, senón tamén aquelas tradicións nas que a sociedade, á que pertence o individuo, representa unha moral, unha cosmogonía e unha historia propias e definitorias.


Baixo estas premisas teóricas quixemos encarar o desenvolvemento deste proxecto: recoller o maior número posible de topónimos e de lendas e ir configurando unha paisaxe lingüística que completara os lindes físicos do concello de Silleda. Como acadar este obxectivo? Vexamos.




II.- OBXECTIVOS E COMPETENCIAS BÁSICAS DO PROXECTO


Este proxecto didáctico, elaborado polo EDL do IES Pintor Colmeiro e a realizar durante o curso 2014-15, considerou como obxectivos fundamentais do mesmo:


• Fomentar o uso da lingua galega como lingua vehicular, tanto oral como escrita, no mapa toponímico do Concello.


• Eliminar os prexuízos lingüísticos en todos os ámbitos e en toda a comunidade escolar a través da sensibilización idiomática e a promoción da análise crítica dos prexuízos existentes sobre a lingua.


• Consolidar o galego como lingua habitual.


• Fomentar entre os familiares e veciños próximos ao noso alumnado o uso do galego cos rapaces valorizando o seu papel como transmisores fundamentais da lingua.


• Mellorar as destrezas lingüísticas do alumnado e do profesorado e que este maior dominio repercuta de forma efectiva no uso habitual da lingua.


• Reforzar a dimensión comunicativa e instrumental do galego.


• Difundir a lexislación actual e facilitar información legal en materia lingüística aos diferentes órganos e membros da comunidade educativa.


• Implicar o maior número de alumnado posible nesta actividade para que a actuación teña unha maior visibilidade e incidencia.


• Xerar dinámicas de traballo que supoñan unha toma de contacto e de corresponsabilidade do alumnado, o profesorado e a veciñanza de Silleda.


• Fomentar os valores funcionais, identitarios e diferenciais do idioma.


• Fomentar a presenza do galego nas novas tecnoloxías.


• Promover relacións coas sociedades, colectivos e administracións do contorno escolar que teñan incidencia na comunidade educativa.


• Ampliar os coñecementos sobre a historia oral do Concello de Silleda a través da recompilación de lendas e topónimos.


• Establecer un diálogo co tempo a través da valorización das tradicións presentes no significado que ten cada topónimo, procurando o porqué do seu uso.


• Familiarizar ao alumnado cos traballos de investigación cooperativos e co manexo das novas tecnoloxías


Coa nova lei de educación (LOMCE), un dos puntos fortes radica no desenvolvemento e avaliación do traballo en base a competencias básicas. Tendo en conta isto, cremos que neste proxecto tamén conviña desenvolver algunhas destas competencias.


A) Competencia no coñecemento e a interacción co mundo físico. Leva implícita ser consciente da influencia que ten a presenza das persoas no espazo, o seu asentamento, a súa actividade, modificacións que introducen e a paisaxe lingüística resultante. Supón o desenvolvemento e a aplicación do pensamento lóxico para interpretar a información que se recibe a través dun topónimo ou dunha lenda.


B) Tratamento da información e a competencia dixital. Consiste en dispoñer de habilidades para buscar, obter, procesar e comunicar información, e para transformala en coñecemento. Require o dominio de linguaxes específicas básicas (textual, numérica, icónica, visual, gráfica e sonora) e das súas partes de descodificación e transferencia. Ser competente na utilización das tecnoloxías da información e a comunicación como instrumento de traballo intelectual.


C) Competencia social e cidadá. Supón utilizar, para desenvolverse socialmente, o coñecemento sobre a evolución e organización das sociedades. Favorece a comprensión da realidade histórica e social do mundo, especialmente do rural, e da súa evolución a través do diálogo coas comunidades actuais.


D) Competencia cultural. Implica o desexo e a vontade de cultivar un interese por participar na vida cultural e por contribuír á conservación do patrimonio cultural, neste caso inmaterial, da propia comunidade.




III.- REALIZACIÓN DO PROXECTO


O traballo de campo na recompilación de lendas e microtoponimia, coordinado polo EDL e organizado e dirixido polo profesorado do Departamento de Lingua Galega, realizouse en distintos puntos xeográficos en función do lugar de procedencia do alumnado do centro, establecendo preferentemente equipos de traballo que interviñeron nos lugares nos que estes viven (aldeas e parroquias).


[image: Img]


Tras entregarlle a cada alumno da ESO e do Bacharelato un mapa cos espazos xeográficos sobre os que querían traballar, procedeuse á fixación dos topónimos nun mapa na aplicación Maps de Google, empregando a seguinte iconografía:


Iconografía dos topónimos e lendas asociadas no Google Maps:
Mapa sobre a MICROTOPONIMIA DO CONCELLO DE SILLEDA


1) Con este símbolo [image: Img] fixamos as aldeas e lugares do concello de Silleda (ver exemplo):


[image: Img]


Ao picar co punteiro do rato nese símbolo, aparece a etimoloxía dese topónimo e/ou unha lenda asociada ao mesmo (ver exemplo):


[image: Img]


2) Con este símbolo [image: Img] fixamos os prados, leiras e fincas de monte do concello de Silleda (ver exemplo):


[image: Img]


Ao picar co punteiro do rato nese símbolo, aparece a etimoloxía dese topónimo e/ou unha lenda asociada ao mesmo (ver exemplo):

3) Con este símbolo [image: Img] fixamos os camiños, vías e congostras do concello de Silleda (ver exemplo):

Ao picar co punteiro do rato nese símbolo, aparece a etimoloxía dese topónimo e/ou unha lenda asociada ao mesmo (ver exemplo):

4) Con este símbolo [image: Img] fixamos as fontes, fervenzas, pozos, regatos, pontes e muíños do concello de Silleda (ver exemplo):

Ao picar co punteiro do rato nese símbolo, aparece a etimoloxía dese topónimo e/ou unha lenda asociada ao mesmo (ver exemplo):

5) Con este símbolo [image: Img] fixamos lugares emblemáticos, como penedos, do concello de Silleda (ver exemplo):

Ao picar co punteiro do rato nese símbolo, aparece a etimoloxía dese topónimo e/ou unha lenda asociada ao mesmo (ver exemplo):

6) Con este símbolo [image: Img] fixamos as mámoas do concello de Silleda (ver exemplo):


[image: Img]


Ao picar co punteiro do rato nese símbolo, aparece o topónimo e/ou unha lenda asociada ao mesmo, así como algún aspecto relevante da súa historia.

7) Con este símbolo [image: Img] fixamos os petróglifos do concello de Silleda (ver exemplo):

Ao picar co punteiro do rato nese símbolo, aparece o topónimo e/ou unha lenda asociada ao mesmo, así como algún aspecto relevante da súa historia.

8) Con este símbolo [image: Img] fixamos os castros do concello de Silleda (ver exemplo):

Ao picar co punteiro do rato nese símbolo, aparece o topónimo e/ou unha lenda asociada ao mesmo, así como algún aspecto relevante da súa historia.

Todo este traballo pode consultarse nos seguintes enderezos web:


https://www.google.com/maps/d/viewer?hl=gl&authuser=0&mid=z0wY5w6hqoEg.kVD5Dt7kYJ1s

http://silledaasferreiras.blogspot.com.es/

http://www.edu.xunta.es/centros/iespintorcolmeiro/

IV.- APUNTAMENTOS SOBRE A TERRA-TRAS-O-DEZA


Adro


O presente traballo pretende ser unha introdución xeo-histórica de Trasdeza baseándose nunha escolma relatada das achegas feitas por algúns dos autores que investigaron e escribiron sobre esta terra do interior da Galiza.


Probabelmente sexan moitas as referencias omitidas, ou mesmo esquecidas, mais no esencial, quere atinxir o obxectivo de abrir a porta á toponimia que se identifican na publicación global.


1.- Da xeografía


O territorio e a xente


A actual terra de Silleda constitúe un concello situado no norte da provincia de Pontevedra, mais cunha clara relación de proximidade coa capital da Galiza. A subcomarca de Trasdeza sitúase preto do centro xeográfico do país, na comarca do Deza, ocupa unha extensión de 169 km2 e conta cunha poboación de 8.966 habitantes (datos de 2014), distribuídos en 33 parroquias e 250 lugares.


Silleda limita ao oeste co concello de Forcarei (Serra do Candán), polo sur co concello da Estrada (Monte Meda, Alto de Xindiriz), co río Ulla, na parroquia de Cira ao noroeste, lindando co concello coruñés de Boqueixón, mentres o río Deza constitúe o límite con Lalín ao leste e Vila de Cruces ao norte.


É rechamante a evolución da poboación no concello silledense ao longo do século XX, pois os 11.483 habitantes rexistrados no ano 1900, acadando o máximo histórico de 16.241 habitantes en 1920, caen paseniñamente a partir deses anos de plenitude demográfica, para nos anos cincuenta diminuír a pouco máis de 13.000 e continuar un lento retroceso que supón a baixada da barreira d@s 10.000 veciñ@s antes do ano 2000, continuando coa redución que desemboca nos menos de 9.000 da actualidade.


Camiños, comunicacións e transeúntes


Segundo nos indica o historiador Armando Vázquez na súa guía Silleda, a terra do Trasdeza, esta, como o seu propio nome indica, é a terra tras o río Deza, caudal que dá nome e xeito ao noso concello, o cal se atopa atravesado de norte a sur pola estrada N-525 (Ourense-Santiago), antiga vía de conexión utilizada polos arrieiros do Avia, os peregrinos casteláns de Zamora, os portugueses de Trás-os-Montes e polo que antano cruzou a calzada romana que subía do Miño ao Ulla, que entroncaba coa vía XIX, procedente de Braga, e conducente cara Lugo. Outra estrada importante é a N-640 que se dirixe a Pontevedra pola Estrada, ou a de dirección cara a Pontevedra, por Forcarei. Dos últimos anos e de recente construción é a autoestrada Santiago-Ourense AP-53, a cal dá un grande pulo na conexión coa cidade das Burgas e as comarcas próximas desta provincia.


A realidade demostra que Silleda é zona tradicional de paso desde tempos inmemoriais, como se revela no achado dunha lápida atopada na parroquia de Silleda dedicada a Laribus Viálibus, deidade protectora dos camiñantes.


A Ponte Taboada, historia de tres pontes


A rede viaria medieval posuía pontes claves en Taboada, Carboeiro (a Ponte do Demo) e Chapa (Ponte da Pedra). A primeira constituía a fundamental nas comunicacións, a segunda levaba a Aciveiro.


A Ponte Taboada eríxese na arteria fulcral do territorio municipal, xa que salva o Deza coa ponte románica (pons tabulata), datada no 912 con epígrafe latino gravado nun penedo acaroado “LABORAVERUNT ISTAM PONTEM ERA DCCCL FUIT PERFECTA PRIDIE KALENDAS APRILIS”. Taboada co transcorrer do tempo tamén vería acondicionar a ponte da estrada estatal por volta do ano 1850, e, finalmente, outra para o camiño de ferro desde mediados do século XX, que entra en Silleda a través dunha ponte a 70 metros de altura sobre o Deza e, practicamente, deixa Trasdeza salvando o Ulla a 90 metros na ponte de San Xoán da Cova. O ferrocarril deixou en Silleda tres estacións, Taboada, O Castro e Abades, que xa non teñen apenas uso na actualidade.


A terra e a paisaxe


O nome de Trasdeza aparece documentado desde o século VIII e ten orixe na demarcación eclasiástica das súas parroquias pertencentes á diocese de Lugo, de aí que o nome se refira á terra situada tras o Deza.


Na obra Xeografía do Reino de Galiza de Xerardo Álvarez Limeses descríbese Silleda como situada na súa maior extensión pola “Terra de Trasdeza”…”aínda que comprende tamén parte da da Ulla. Entre Lalín e Silleda o país vénse poboando, como o indica a maior densidade deste concello, e aínda que persiste o tipo montañoso, hai xa maior número de agrupacións labregas e moitas casas están rodeadas de pomares e viñas. Polo N. o concello de Silleda presenta o tránsito das elevadas planicies ao val do Ulla de espléndida vexetación, de zumentos prados, hortas e viñas, onde en case toda a súa extensión das terras de labor se mesturan con praderías e frutais, carballeiras e soutos de castiñeiros. Polo O. ábrese paso a terra de Tabeirós (A Estrada) e a transición a aquel val é, como a do Ulla polo N., suave e matizada a partir de Chapa, punto até o cal aínda predominan os agros, os campos de millo e as grandes carballeiras; mais desde aquí comezan xa a aparecer os vales do Deza e do Ulla e a albiscarse os montes que procuran a ría de Arousa, mentres se perde de vista aos de Chamor e Coco.


Estes vales son pródigos en produción e abundantes en poboación. Atravesados por afluentes do Deza e do Ulla, verdexan cos seus prados e hortas, coroados xa por piñeirais, sen que neles se vexan anacos ermos e estériles como os que fican ao E. Así como o Deza figura entre as terras produtoras de herba seca, Trasdeza dá a impresión dun eterno verdor…”.


Comentarios que veñen a coincidir co noso historiador de cabeceira para este traballo, o mencionado Armando Vázquez, quen nos define estas terras“…enmarcadas polo Ulla e as serras do Faro e Candán, non constitúen unha individualidade xeográfica totalmente diferenciada, mais teñen unha fisionomía histórica definida e unha certa identidade multiforme. As zonas altas pertencen a ese antigo macizo galego, erosionado ao longo de milleiros e milleiros de anos, que hoxe presenta ese rostro suave e grato que lle dá o seu clima atlántico brumoso e claro, húmido e morno, que forma unha paisaxe de cromatismo continuo, con só diferenzas de matiz na súa sinfonía de verdes…”.


Evocando “…a serra do Candán, co seu cumio máis alto con 1.074 metros, érguense os principais montes de Trasdeza: O Penadoiro (902 m), Chamor (825 m), O Monte da Rocha ou de San Sebastián de Meda (750 m) ou a Costa de Laro (700 m)…”.


A auga


Os ríos conforman outra das arterias que comunican o agro trasdezao para dotalo de calidades fértiles e ton verdecente, aproveitábel tamén para encoros e presas para a xeración de enerxía eléctrica. O maior é o Deza, ao que chegan afluentes coma o Toxa, o cal vai labrando e abrindo camiño a un fermosísimo val que leva o seu nome, e demais regatos como o Cervañiña, o Escuadro, o Gouxa, o Refoxos e o Candán, enchen o traxecto final dos 61 quilómetros do pai Deza, recollidos entre cadoiros e fervenzas, para facer foz no maxestoso Ulla, na agrícola parroquia de Cira, de sabor e aire ullán.


Para rematarmos cos primeiros apuntamentos que nos achegan ao Trasdeza, énos básico acudir á Xeografía de Galiza, do excelso profesor Ramón Otero Pedrayo, quen espreitou a nosa terra coas seguintes palabras que acollemos neste artigo: “…Non é doado o fixamento de marcos entre Deza e Trasdeza. Trasdeza significa unha estensa e ben arredondeada bocarribeira ullán que entra en Deza, con seus labramios, herbás e piñeirás como unha badía nunha costa. Mírase o trocamento das formas de penichán en Bocarribeira. Fiestras, Madriñán, Anzo, sinalan a encosta, o degrau, ás veces debuxado en cotos, outras co releve envolveito no mesto carballal ou no piñeiral conqueridos. Nas augas e nos camiños hai un novo ritmo. Xa a primavera máis temperá, xa as néboas lixeiras do outono son ulláns. Lembremos Rellas como parroquia bocarribeirán, Margaride diante dela, considerando en tramos o fortecérese aos seus pés do río Toxa, nado no Chamor, a corrente clara e leda máis enxebremente trasdezá cuxa frieira antes de caír no deza foi admirada polos románticos. Trasdeza vaise esvaecendo na ribeira ullán ou mellor son as feituras ulláns as que proveitando cada quebrada, cada costa ben raxeirosa, van atraguendo a Trasdeza…”.

Fervenza do Toxa





2.- UNHA BREVE XEIRA POLA HISTORIA, O PATRIMONIO E A ARTE DE TRASDEZA


Mámoas, petróglifos e castros


Do poboamento primixenio de Trasdeza coñecemos da época megalítica as mámoas, sepulcros prehistóricos formados por cámaras funerarias, cubertas por un túmulo, entre as que destaca a de Campomarzo-Abades, datada no 4340-4260 a.C, unha das máis antigas da Galiza. Tamén prehistóricos, da Idade do Bronce, son os petróglifos, gravados sobre pedras ao aire libre. Deles destacan no concello silledense Pena das Cazolas, Chao de Petos, Penalonga, constituíndo un conxunto valiosísimo cunha cronoloxía entre os anos 2000-1500 a. C. e situados en tres parroquias contiguas: Laro, Oleiros e Cortegada, respectivamente.


Na publicación Povoamento castrexo e romano da Terra de Trasdeza, de Luís Xulio Carballo Arceo, do ano 1983, conclúese de xeito provisorio e logo dunha análise preliminar aos traballos arqueolóxicos dos castros de Trasdeza, que nesta terra téñense en consideración 22 castros, xunto con outros 7 que parecen dubidosos para a súa catalogación como xacementos castrexos, dos que daremos conta no noso percorrido por cada unha das parroquias de Silleda e dos que escollemos como exemplo pola súa posta en valor desde hai escasamente cinco anos, o Castro de Toiriz (Silleda) e a Copa do Castro ou Castro de San Mamede, na parroquia dese nome. Sitúanse a maioría dos castros no val, ocupando as mellores terras de cultivo, nos que se deduce a necesidade dun control estratéxico e dun dominio visual do espazo, predominando os castros dun só recinto, na súa maioría defendidos por un terraplén que rodea o recinto, e sobre do que se levanta normalmente unha muralla. As portas de entrada aos castros atópanse, na maioría deles, ocultas á vista ou transformadas polas faenas agrícolas. Predominan os núcleos de dimensións medias (entre 0,5 e 1 hectáreas) e considera o autor a Terra de Trasdeza como unha das máis densas de Galiza en poboamento castrexo (castro/parroquia: 0,68 e un índice seguro nos 169 km2 de un castro por 7,7 km2). No estudo de investigación tamén se indican os restos aparecidos, así como a indeterminación á hora de calcular a data de poboamento, asegurándose que os castros que fosen levantados na época prerromana puideron ter continuidade logo da romanización, pois apareceron xacementos que se delatan na toponimia e restos propios da época romana, mesmo metálicos, cerámica, muíños de man, etc.


Primeiros documentos históricos


En pleno reino suevo no século VI Trasdeza enceta a súa historia “administrativa” no Concilio de Lugo, que tivo lugar no ano 569, rexentando o bispado Nitixio, baixo o reinado de Teodomiro, acórdase realizar unha nova división da diocese e dos condados. Constitúese entón o novo Condado de Deza que abranguía as Terras de Trasdeza, o seu primeiro conde foi Andeca.


Carboeiro: o esplendor medieval


Continuando coas recolleitas dos historiadores de Silleda, no século X en Trasdeza tivo lugar a construción da ponte das pontes románicas de Taboada no 912, a ponte ao pé do Mosteiro de Carboeiro no 936, e probabelmente a de Chapa sobre o río Toxa, este último lugar atravesado polo “camiño castelán” procedente de Zamora, que máis adiante contará cun albergue e un hospital.


Foi un dos fillos do nobre do sur ullán Afonso Betótez, quen fundaría a xoia arquitectónica do románico de transición na procura do serodio gótico, o Mosteiro de Carboeiro, de afinidades diáfanas coa escola compostelá do Mestre Mateo, e nado pois, á luz do camiño xacobeo. O Padre Yepes fainos a seguinte referencia sobre a fundación do cenobio: “Foi San Lourenzo de Carboeiro en tempos pasados abadía edificada na era 974 polo Conde Don Gonzalo e pola Condesa Dona Teresa, como consta por carta de dotación, data a sobreentendida era, que vén a ser o ano de Cristo 936. Está fundado este Mosteiro na terra do Deza, ribeira do río tamén chamado Deza, que é no bispado de Lugo. Naquel lugar houbo antigamente unha ermida que posuíu un home chamado Exica, e arredor tiña algunhas granxas; todas llas mercou ao Conde don Gonzalo e comezou a fundar o mosteiro…”.


Acudimos novamente a Armando Vázquez, para desta volta revisarmos o monográfico sobre o mosteiro titulado Carboeiro. A arte que renace das súas cinzas, onde se nos narra o seu esplendor nos séculos XII e XIII, chegando a ser no ano 1131, baixo a dirección do abade Froila, unha abadía importante con grandes propiedades, poder e influencia. O abade Fernando, dende 1162 ata 1192, ampliou a igrexa. Nesta etapa o mosteiro pertencía xa á orde de Cluny. Durante o s. XVI, os preitos, o abandono e a mala administración, levan á comunidade á ruína, e xa no 1500 por orde dos Reis Católicos, relégase á categoría de priorado, como granxa de San Martiño Pinario de Santiago. Posteriormente prolóngase o seu esmorecemento, pasando a ser incluso cárcere para monxes no ano 1794. O abandono total do mosteiro prodúcese coa desamortización de Mendizábal a partir de 1836.

Mosteiro de Carboeiro





En canto ao cenobio podemos concretar que é de estilo románico e que a súa construción data do s. XII. A planta da igrexa é de cruz latina con tres naves e cruceiro. Poderíase asegurar que o autor do Pórtico da Gloria, o Mestre Mateo, foi quen deseñou os planos desta igrexa basilical, inspirada no románico compostelán. A destacar, a gran cabeceira con tres ábsidas radiais, a cripta baixo a cabeceira, construída de forma obrigada pola grande pendente do terreo e a decoración vexetal dos capiteis. Na fachada principal, como parte máis vistosa, nas arquivoltas, desenvólvese o tema dos anciáns da Apocalipse, aínda que en número de vinte e tres. A igrexa de Carboeiro é un dos maiores expoñentes do románico oxival ou románico tardío do país, presenta planta de cruz latina con tres naves e un cruceiro; na cabeceira atopamos a xirola ou deambulatorio, o que nos indica que no seu momento este templo foi un centro de peregrinación, que separa a zona do altar maior das tres capelas absidiais. Esta igrexa conta con máis de corenta puntos de luz repartidos en saeteira e rosetóns, algo moi rechamante nun templo románico.


O mosteiro é recorrente na novela O niño de pombas (1905), obra do cóengo compostelán López Ferreiro, na cal se nos describen as estancias, a ornamentación e as súas características dun xeito profuso e admirativo. Alén diso, numerosos historiadores e investigadores da época románica teñen publicado de xeito cativador a riqueza artística deste monumento representante do románico oxival. Un dos escritores abraiados pola beleza pura da contorna foi o insigne polígrafo Álvaro Cunqueiro, que ofrece esta ollada sen mácula: “Hai no aire limpo de Carboeiro escola de paxaros cantores. No inmenso silencio da tarde escóitase pasar o vento cos seus pasos de seda. Xa non sería estraño que no crepúsculo vespertino, á hora do lusco-fusco, alguén crese ver pasar a procesión inacabábel e eterna dos antigos monxes, puntuais aos oficios.”


O Románico


Segundo as anotacións da publicación Galicia: historia e imaxe, de Ramón Blanco Areán, “…no século XII, Vermundo Suárez edificou o Castelo de Cira (aproximadamente 1115) sobre a marxe esqueda do Ulla, que protagonizou sinalados acontecementos da historia da Galiza. Dona Urraca utilizouno como base de partida para a incursión pola comarca de Tabeirós e nel estivo confinado o arcebispo Xelmírez que llo comprara..”.


Con estandarte en Carboeiro, florece a construción doutros conventos e igrexas de semellante estilo por toda esta terra en apenas tres décadas do duodécimo século. Son, como nos di Armando Vázquez, templos rurais, tendo como mostra os de Abades, Pazos, Fiestras, Negreiros, Escuadro, Dornelas, Taboada, Manduas, Oleiros, O Castro, Breixa, algunhas delas de apreciábel conservación na actualidade.


O Camiño de Santiago


A coñecida como Vía da Prata, no tramo galego, Camiño do Sueste ou Mozárabe, ao ser unha prolongación da calzada romana chamada así, Vía da Prata, que unía Emerita Augusta (Mérida) con Asturica Augusta (Astorga), cruzando de sur a norte o oeste peninsular, mantívose viva na Alta Idade Media, primeiro na época visigoda e logo baixo a dominación islámica. O termo Vía da Prata, deriva precisamente do sentido etimolóxico orixinal do árabe balata (“enlousar”), co que os musulmáns designaron aquela ancha vía pública empedrada e de sólido trazado que se encamiñaba cara ao norte cristián. A denominación Vía da Prata non fai referencia, xa que logo, a nada que teña que ver coa explotación ou comercio do metal precioso.


Na Baixa Idade Media, foi recristianizada polos mozárabes andalusís, que peregrinaron a Santiago con maiores facilidades tras a conquista de Sevilla e Córdoba por Fernando III. A partir de 1250 foi utilizada polos peregrinos de Andalucía e Extremadura. Uns seguían até Astorga, enlazando co Camiño Francés e outros tomaban a desviación de Puebla de Sanabria-A Gudiña-Laza/Verín-Ourense-Cea-Dozón-Silleda-A Bandeira-Ponte Ulla-Santiago, de aí que haxa quen lle chame Camiño Sanabrés.


Séculos descoñecidos, escuros e ágrafos


Dos seguintes séculos imos sabendo da fundación de diferentes igrexas que se citarán na pormenorización das parroquias e resaltamos feitos como o asasinato de Alonso Suárez de Deza, a invasión destas terras polo arcebispo Berenguel de Ladoira, que se instala en Carboeiro e arrasa os castelos de Chapa e Férveda (Escuadro). Destaca Armando Vázquez o ataque ao Castelo de Cira na Revolta Irmandiña (1467-69).


Sendo priorado Carboeiro, pertencían á xurisdición e dominio de Aciveiro até ben entrado o século XVIII as parroquias de Parada, Refoxos, Moalde, Siador, Fiestras, Chapa, Escuadro, Oleiros, Taboada e Vilar, mentres que as terras dos Deza pasaran á casa dos Ulloa, os Moscoso de Altamira ou mesmo o marquesado de Ribadulla.


Desta época e coa efervescencia do barroco constrúense entre os séculos XVI e XVIII diversas casas e pazos rurais, dos que gozan un bo estado de conservación o Pazo de Sestelo (Siador), Pazo de Cascaxide (Escuadro), Pazo da Viña (Manduas), o de Marzá (Oleiros) ou o Pazo de Trasfontao (Silleda), que se combinan con igrexas tamén barrocas en Moalde, Cervaña e Abades. E comeza a necesidade de atender o mercado das feiras a través do tempo no Trasdeza para as que dedicaremos un capítulo a seguir.


Terra de feiras


Trasdeza é pola súa boa situación xeográfica lugar idóneo para a confluencia de transeúntes, mercadores e posibilidades de negocio baseadas no comercio, que saibamos, probabelmente xa desde o século XVII. Como nos indica Armando Vázquez, as persoas e produtos procedentes das comarcas do Miño e do Avia tiñan obrigada parada cara Compostela.


O camiño do sabedeiro viño do Ribeiro tiña encontro, os días 24 do mes, coa feira na carballeira de Camporrapado-Cortegada, unha das máis esplendorosas da zona, que destacaba con outra na Penadauga-Escuadro, especializada en bois de tiro.


O máis perdurábel dos nosos mercados locais e tradicionais é a Feira da Bandeira, os 14 e 29. Unha das máis concorridas do interior do país, da cal xa nos informa Lucas Labrada no seu estudo económico de Galiza do século XVI - XVII: “de gando vacún, algún peixe fresco e curado, grans e pan cocido”, destacaban nela os seus característicos pendellos, destruídos a finais do século XX e dos que só nos queda como referencia o nomenclátor de vielas no rueiro da vila situado arredor da Praza da Feira: rúa da Feira, rúa dos Pendellos, Renque da Froita, Renque do Peixe, calello dos Cacharreiros, calello dos Caldeireiros.


Tamén Lucas Labrada se lembrara da feira que tiña lugar en Silleda o día 18 de cada mes: “feira con gando vacún, algún peixe fresco e curado, gran e pan cocido, galiñas, polos, manteigas e queixos”. Con posterioridade a capital municipal trasladaría a convocatoria aos días 6 e 23, nos que destacaba especialmente o feirado do 6 de xaneiro, día de Reis.

“A feira”, do pintor Manuel Colmeiro Guimarás





Época contemporánea


Trasdeza comeza o século XIX mergullada no belicismo polas guerras derivadas da invasión francesa das tropas de Napoleón e as guerras carlistas. Precisamos da Reseña Histórica do Condado de Deza de Francisco Vilariño con notas de Armando Vázquez, e mesmo doutras fontes enciclopédicas, para relatar na xusta medida o acontecido:


- O 3 de marzo de 1809 reuníronse os abades de 18 parroquias de Trasdeza acordando que a xurisdicción tomase armas contra os franceses. Estableceuse unha Xunta gobernativa, segundo instrucións do Marqués da Romana, que nomeou comandante xeral a Benito Martínez, ao mando de 300, 2000, 300 e 2500 homes para defender os catro puntos de acceso principais: Ledesma, Taboada, Carboeiro e O Pereiro. O día 15 os representantes do distrito de Trasdeza reúnense en Escuadro e deciden apoiar ao capitán González Cachamuíña, que defendía Ponte Ledesma. Uníronselle 600 soldados, mais foron derrotados ao día seguinte. O 1 de maio os franceses baixaron desde a Serra do Cancán e incendiaron e destruiron especialmente as parroquias de Xestoso, Escuadro, Moalde e Santiso, retirándose poucos días despois ao sufrir a derrota das súas tropas na pontevedresa Ponte Sampaio.


- O segundo conflito bélico ten como protagonista ao veciño de Graba José Dionisio Valladares, que chegou a ser capitán de nove cruces formando parte do Batallón dos Literarios. Silleda destacou pola fidelidade á causa carlista, actuando nesta zona a partida do cóengo santiagués Gorostide, que se intitulaba “Comandante en Xefe das tropas de Carlos V na Galiza” na primeira guerra (1833-38), capturado o 13 de maio de 1834 tras gañarlle ao seu exército onda a ermida de San Sebastián. Tamén caeu durante unha acción en Silleda o 5 de outubro de 1838 o destacado cabecilla Andrés Arias Feás. E durante a terceira guerra carlista, a facción de Redondo, única partida coñecida en Pontevedra, levantouse o 29 de xullo de 1873, mais foi desarticulada polas denuncias veciñais.


3.- ALUSTROS NO SÉCULO XX


A emigración e as escolas


A emigración trasdezá en Bos Aires decide na primeira década do século XX botar a andar unhas escolas ao sentir grande preocupación porque as xentes da terra non tivesen que sufrir moitas das penalidades ás que eles se viran abocados. Por iso acreditan na cultura e na educación cunha concepción laica do ensino para garantir a capacitación das persoas emigrantes co fin de lograr mellores condicións laborais. O 15 de agosto de 1908 fúndase a Sociedad Hijos de Silleda, con Alonso Ríos á cabeza, que espallará polo concello tres escolas situadas en Freixeiro de Laro, no Marco de Siador e na Penadauga de Escuadro. Pola súa banda, o 11 de marzo de 1909 tamén se toma a decisión por parte de varios emigrantes da veciñanza da Bandeira, de fundar un colectivo que denominarán Sociedad Pro Escuelas en Bandeira con obxectivos similares á antedita. Esta é sede hoxe en día do Centro Cultural Vista Alegre.


A barbarie do 36


O golpe de estado contra a legalidade republicana do 18 de xullo de 1936 deixa en toda a comarca unha fonda ferida tanto pola brutalidade dos asasinatos cometidos como pola dura represión exercida nos anos da ditadura. En Trasdeza contabilízanse un total de dezaseis veciños mortos por causa directa do levantamento. Eran sindicalistas asociados á Unión Obreira de Ponte, parroquia na que se estaba a construír o camiño de ferro para unir Ourense e Santiago; ao Sindicato Mineiro de Fontao; o propio Alcalde de Silleda Emilio Alonso Paz; así como diversos labregos e traballadores afiliados ou simpatizantes de organizacións políticas ou sindicais. Producíronse en Silleda os máis diversos tipos de represión: a económica, con incautación de bens; a laboral, con depuracións por profesar ideoloxías democráticas; as incautacións, caso das escolas laicas feitas pola emigración, con espolio, por exemplo da biblioteca da escola da Bandeira; a represión relixiosa, exercida ao obrigaren a participar a todo o mundo nos oficios relixiosos, sendo ben cruenta a exercida sobre a comunidade evanxélica de Vilar. Durante anos continuaron unha serie de escaramuzas enmarcadas dentro da guerrilla que mantiveron a loita armada contra o franquismo, mais acabou por ser aniquilada.


A febre do volframio


As primeiras minas de estaño e volframio localízanse desde Saídres a Carboeiro, complementadas logo coas próximas da Brea, en Fontao-Vila de Cruces. Será nos anos corenta en plena II Guerra Mundial cando a procura do chamado “ouro negro” desatará na zona de Trasdeza a participación na economía do “estraperlo” en grandes sectores da poboación local coincidindo cos negros anos da posguerra no país.


A Semana Verde


O ano de 1978 foi o xermolo da Semana Verde. Aquela primeira festa gastronómica e logo feira-exposición deu na grande feira galega dos sectores agrícola, gandeiro, alimentario e forestal a celebrar nomeadamente durante cinco días nos meses de maio ou xuño. Silleda tiña tradición, produción e, sobre todo, unha excelente situación que converteu esta popularísima feira en internacional en 1989. Posteriormente en 1996 estreou un imponente recinto, hoxe en día infrautilizado, e que segue a convocar a decenas de miles de persoas con xa 35 certames ás súas costas. Con todo a Semana Verde serviu para poñer Silleda no mapa no último cuarto do século XX. A isto sumouse a Lonxa Agropecuaria da Galiza (actualmente Central), que poxa gando sen mediadores os martes e marca os prezos dos principais produtos do sector vacún, porcino e da cunicultura.


Trasdeza hoxe


O Concello de Silleda presenta unha economía aínda baseada en grande medida no sector primario agrogandeiro e de transformación, posuíndo as dúas vilas, especialmente Silleda, diversidade no comercio local. Amais disto, Trasdeza destaca polos seus recursos paixasísticos, turísticos e monumentais espallados por todo o territorio municipal e é foco dunha dinamización no eido cultural e do lecer moi apreciábel no aspecto musical, con dúas grandes bandas populares, no baile tracional e mesmo na celebración de eventos grastronómicos que reúnen milleiros de persoas, como a veterana Festa da empanada, que conta xa con corenta edicións.


4.- APUNTAMENTOS HISTÓRICO-ARTÍSTICOS DAS PARROQUIAS. O PATRIMONIO TRASDEZAO


Damos conta da relación parroquial feita no seu día na Xeografía do Reino de Galiza e na guía Silleda, a terra do Trasdeza para distinguirmos os principais recursos das 33 freguesías silledenses.


Abades


Cultiva un pequeno val deseñado polo baixo Deza antes da súa confluencia co río Ulla. O topónimo Castrelo, xunto co Coto do Santo, este popular pola romaría e a ermida do San Queitán, a chaira de Campomarzo (Campus Martis) e algún outro elemento retrotráennos a enclaves prehistóricos. É impoñente a altura da torre da igrexa-santuario de Nosa Señora dos Desamparados, que mestura os estilos barroco e neoclásico, a carón da antiga capela románica. Por dubidoso tense o Coto do Santo, un posíbel castro en Bazar de Abaixo.


Ansemil


Nesta parroquia existiu un convento dúplice, unha casa de freiras, mais onde nos detemos é na igrexa románica de principios do século XI e a súa capela gótica dos Deza descrita con detalle por López Ferreiro na súa novela O niño de pombas: “A capela é un dixe, unha monada. Non ten máis que seis metros e medio de longo, e pouco máis de catro de largo; pero alí non falta de nada. Ten a súa nave, o seu presbiterio, a súa ventá oxival de dous vaos, o seu rosetón calado, a súa ábsida rectangular…”. Preside as lápidas sepulcrais dos Deza, que se supoñen fundadores da capela co seguinte gravado: “ERA I.CCC.LXX.NOVE. HIC IACET DIEGO GOMEZ DE DEÇA. CAVALEIRO”.


Breixa


Figura como Verasia nunha dotación feita a Carboeiro en 1233. Ten vestixios prehistóricos como o Castro de Breixiña ou os gravados rupestres de Primadorno no lugar do Castro, onde se sitúa o propio Castro de Breixa. Destaca tamén a casa fidalga de Fares e, sobre todo, no interior, no presbiterio da igrexa románica do século XII, destaca a iconografía dos capiteis que ofrecen unha impresionante mostra do bestiario medieval, practicamente único na Galiza, alusivo aos pecados capitais e paixóns do home e a súa loita contra eles: centauros, harpías, sereas, grifóns, testas de león e de lobo, aves rapaces, serpes e outros animais fantásticos configuran un conxunto temático que os expertos consideran unha excepción no románico galego.


Carboeiro


Feita a inevitable referencia ao mosteiro, podemos dicir que por esta parroquia pasaba unha das vías transversais máis transitadas da comarca, o “camiño dos carboeiros”, que procedía de Merza e ía cara a Terra de Montes.


O Castro


De igrexa románica doada a Carboeiro no século XII, sediada aos pés da Copa do Castro, ou Castro de San Mamede, con mesmo nome que a advocación relixiosa, esta parroquia viu construír a mediados do século XX a estación partillada tamén coa capital do municipio.


Cervaña


Hai anos foron atopados varios vestixios prehistóricos. En canto á igrexa sabemos que foi construída no ano 1594, acaroándolle unha capela funeraria. O titular das terras coñecido como o “Patrón de Cervaña” posuía case a quinta perte de case todas as rendas vivas da Terra de Trasdeza. Unha filla do “Patrón” casou co marqués de Ribadulla e o seu bisneto herdou o título de Cervaña, no que lle sucedería o seu fillo Juan Ignacio Armada, rexedor de Ourense e coronel do famoso “Batallón dos Literarios”, en 1808. Algunhas da terras aínda hoxe en día pertencen ao Marqués de Ribadulla.

